
MAMLAKATIMIZDA QO‘SHILGAN QIYMAT 
SOLIG‘INING IJTIMOIY-IQTISODIY AHAMIYATI

Quryozov Sardorbek Sharifboevich
O‘zbekiston Respublikasi

Bank-moliya akademiyasi tinglovchisi
s.quryozov@mail.ru

Annotatsiya. Mamlakatimizda qo‘shilgan qiymat solig‘ining soliqqa tortish ma’murchiligi o‘rgangan holda ularni soliq 
solishni tartibga solish, qo‘shilgan qiymat solig‘ini takomillashtirish bilan ham bog‘liqdir. Maqolada qo‘shilgan qiymat 
solig‘i bazasini hisoblashning o‘ziga xos xususiyatlari, uni aniqlashdagi ayrim murakkabliklar va muammolar tahlil etilgan, 
soliq bazasining shakllantirishni takomillashtirish masalalariga e’tibor qaratiladi. Bundan tashqari qo‘shilgan qiymat solig‘i 
bazasini aniqlash va hisoblash yuzasidan kiritilgan o‘zgarishlar va qo‘shimchalarni qo‘llash natijalarga asoslanib tegishli 
xulosalar shakllantirilgan va tavsiyalar ishlab chiqilgan.

Kalit soʻzlar: qo‘shilgan qiymat, qo‘shilgan qiymat solig‘i bazasi, soliq, budjet siyosati, soliq ma’murchiligi, soliq salohiyati, 
normativ tahlil, soliq yuki, soliq hisoboti, soliq tushumlari, soliq imtiyozlari.
Abstract. Studying the administration of value-added tax in our country is also related to the improvement of value-added 
tax. The article analyzes the specific features of calculating the value-added tax base, some complications and problems 
in its determination, and focuses on issues of improving the formation of the tax base. In addition, based on the results of 
the changes and additions made in determining and calculating the value-added tax base, appropriate conclusions were 
formed and recommendations were developed.

Key words: value added, value added tax base, tax, budget policy, budget, tax administration, tax potential, regulatory 
analysis, tax burden, tax reporting, tax revenues, tax benefits.
Аннотация. Изучение администрирования налога на добавленную стоимость в нашей стране также связано с 
совершенствованием налога на добавленную стоимость. В статье анализируются особенности расчета налоговой 
базы на добавленную стоимость, некоторые сложности и проблемы ее определения, а также акцентируется 
внимание на вопросах совершенствования формирования налоговой базы. Кроме того, по результатам внесенных 
изменений и дополнений при определении и расчете базы налога на добавленную стоимость были сформированы 
соответствующие выводы и разработаны рекомендaции.

Ключевые слова: добавленная стоимость, база налога на добавленную стоимость, налог, бюджетная политика, 
бюджет, налоговое администрирование, налоговый потенциал, нормативный анализ, налоговое бремя, налоговая 
отчетность, налоговые поступления, налоговые льготы.

K I R I S H
Mamlakatimizning ishlab chiqarish bozorini raqobatbardoshligini oshirish, milliy valyutamizni muntazam 

ravishda mustahkamlab borish, islohotlarni keng joriy etish, tadbirkorlik subyektlari soliq yukini kamaytirish, 
investitsiyaviy jozibadorlikni oshirish va sarmoyadorlarga keng yo‘l ochib berish, biznes vakillariga imkoniyatlar 
yaratish va tadbirkorlikni rivojlantirish uchun rag‘batlantiruvchi omillar ishlab chiqish, asosiy strategik 
harakatlarimizning bosh omili sifatida belgilangan.

Soliqqa tortish har qanday davlatning moliyaviy siyosatining asosiy tarkibiy qismi bo‘lib, daromadlarni 
shakllantirish va iqtisodiy barqarorlikni ta’minlashda hal qiluvchi rol o‘ynaydi. Mamlakatimizda o‘sib 
borayotgan iqtisodiyot sifatida soliq to‘lovchilarga xizmat ko‘rsatish hamda QQS ma’muriyatchiligi sohasida 
o‘ziga xos chora-tadbirlar va amaliyotlarni qabul qildi. Mamlakatimizda soliq to‘lovchilarga xizmat ko‘rsatish 
tartibi va QQS ma’muriyatchiligining o‘ziga xos jihatlari haqida umumiy ma’lumot berib, mamlakatda soliq 
qonunchiligiga rioya etilishini ta’minlashda tadbirkorlik subyektlari uchun qulay muhit yaratish muhimdir. 
Bundan tashqari, Mamlakatimizning soliq to‘lovchilarga xizmat ko‘rsatish va QQS ma’muriyatchiligiga bo‘lgan 
yondashuvi raqamlashtirish va xalqaro savdodagi global tendensiyalarga mos ravishda rivojlanmoqda. Bu esa 
Mamlakatimizda faoliyat yuritayotgan korxonalarning o‘ziga xos xususiyatlari va oqibatlarini har tomonlama 
o‘rganish imkonini beradi.

M A V Z U G A  O I D  A D A B I Y O T L A R  S H A R H I
Xalqaro tajribada QQSni aniqlash quyidagicha ifoda etilgan: “Qo‘shilgan qiymat solig‘i to‘g‘ri hisoblanganda, 

ishlab chiqaruvchilar soliq yukini bir-biridan qabul qilib, faqat o‘z qo‘shimcha qiymatlari uchun mas’ul bo‘ladilar.” 
(Liu Liang (Liu Liang), Jaxon banki eksperti).

IMF mutaxassisi, “Value Added Tax” kitobi muallifi, Alan A. Teylorning (1988) fikricha: “QQSning tuzilishi 
shundayki, u ishlab chiqarish va taqsimot zanjiridagi har bir ishtirokchining faqat o‘z ulushi — qo‘shgan qiymatiga 
soliq to‘lashini kafolatlaydi.”

Toshmatov (2012) “Qo‘shilgan qiymat solig‘i bu xo‘jalik yurituvchi subyektlar tomonidan sotilgan tovar, 
bajarilgan ish va xizmatlarning bozor narxiga nisbatan hisoblangan bilvosita soliqdir deya ta’riflagan”. 

Iqtisodiy adabiyotlarda QQSning asosiy nazariy tamoyillari 1920–1930-yillarda Yevropa iqtisodchilari 
tomonidan ishlab chiqilganligi uchun «Evropacha» soliq deb ham atashadi. XX asrning o‘rtalarida germaniyalik 
iqtisodchi V. Fon Simens nomi bilan bog‘lashadiki, u «toza aylanma soliqni» joriy etishni taklif qildi. Biroq bu 
amalga oshmadi (Романовского, Врублевской, 2007).

QQS fransuz iqtisodchisi Moris Lore (1958) nomi bilan bog‘liq bo‘lib, 1954-yilda Kot-d’Ivuar fransuz 
koloniyasida yangi soliq sifatida sinovdan o‘tkazilgan, 1958-yilda esa Fransiyada joriy etilgan. Keyinchalik 
Yevropaning barcha mamlakatlariga 1972-yil oxirigacha o‘z hududida xo‘jalik yurituvchi subyektlar uchun 
QQSni joriy etish bo‘yicha buyurtma berishgan. Hozirgi kunda dunyoda QQS tizimi joriy etilgan mamlakatlar 
soni taxminan 175 ta davlatni tashkil etadi.

Mohammad Alizadeh, Masoume Motallabilar (2016) esa QQS va davlat xarajatlari o‘rtasidagi bog‘liqlikni 
tadqiq qilib, ijtimoiy farovonlikni ta’minlash uchun davlat xarajatlarini qisqartirish, natijada esa QQS stavkasini 
ham pasaytirishni ilgari suradi.

Tigran Poghosyan va Evgeniya Kolomak (2013) tomonidan “O‘tish davridagi mamlakatlarda soliq 
islohotlarining soliq qonunchiligiga ta’siri: O‘zbekistondan olingan dalillar”. Mualliflarning fikricha, soliq tartib-
qoidalarini soddalashtirish va soliq stavkalarini pasaytirishga qaratilgan soliq islohotlari soliqqa rioya etish va 
daromadlarni yig‘ishni oshirishi mumkin.

T A D Q I Q O T  M E T O D O L O G I YA S I
Maqolada muallif tomonidan ilmiy asbtraksiyalash, qiyosiy tahlil, induksiya va deduksiya usullaridan 

foydalanilgan.

T A H L I L  V A  N A T I J A L A R  M U H O K A M A S I
Mamlakatimiz soliq tizimining samaradorligi soliqqa tortishning belgilangan talablari, mezonlari va 

tamoyillariga rioya etilishi bilan ta’minlanadi. Ko‘p sonli faoliyat ko‘rsatuvchi soliq tizimlarini qurish Adam Smit 
(shotland faylasufi va iqtisodchisi, 1723—1790) o‘zining «Xalqlar boyligining sabablari va tabiatlari» nomli 
kitobida (1776) beshta muhim tamoyil shaklida shakllantirilgan g‘oyalariga asoslanadi. Ushbu tamoyillarni 
davlatimiz soliqlar va yig‘imlariga nisbatan ko‘rib chiqamiz.

1. Aniqlik tamoyili. Har bir soliq yoki yig‘im davlatning muhim qonunlari bilan belgilanishi va barcha zarur 
elementlarga ega bo‘lishi kerakligini nazarda tutadi. Bular soliq to‘lovchi, soliq solish ob’ekti, soliq bazasi, 
davr va stavka, soliqni hisoblash tartibi va uni to‘lash muddatlari. Soliq qonunchiligining barcha noaniqliklari 
to‘lovchining foydasiga talqin etiladi.

2. Adolat tamoyili. Soliqqa tortishning universalligini nazarda tutadi. Har bir yuridik yoki jismoniy shaxs, 
agar u buning uchun to‘lovchi sifatida tan olingan bo‘lsa, soliq to‘lashi shart. Soliq to‘lovchi davlat budjetini 
to‘ldirishda va uning xarajatlarini moliyalashtirishda ishtirok etishi shart.

3. Qulaylik tamoyili. Har bir soliq to‘lovchining davlat qonunlarida belgilangan muddatlarda va tartibda to‘lashi 
shart bo‘lgan soliqlar va yig‘imlar haqida bilishini nazarda tutadi. Bu tamoyil, birinchi navbatda to‘lovchining 
soliq majburiyatlarini bajarishga, shuningdek, soliq organlari tomonidan o‘z vakolatlarini suiiste’mol qilishning 
oldini olishga qaratilgan.

4. Iqtisodiyot tamoyili - davlat soliq to‘lovchilardan soliq va yig‘imlarni undirishda xarajatlarni kamaytirishga 
intilishi. Bu yerda mashhur ibora qo‘llaniladi: “Iqtisodiyot tejamkor bo‘lishi kerak” 

5. Mavqeyi va ijtimoiy kelib chiqishidan qat’iy nazar, barcha soliq to‘lovchilar davlat soliq qonunchiligiga 
muvofiq bir xil soliq yukini o‘z zimmalariga olishlarini nazarda tutadigan tenglik tamoyili. Soliq munosabatlarining 
har bir ishtirokchisi (to‘lovchilar va davlat) o‘z manfaatlarini sudda himoya qilish huquqiga ega.

Soliq ma’murchiligini isloh qilish yuqorida keltirib o‘tilgan prinsiplarga tayanish barobarida ishlab chiqiladi. 
Avvalo soliq turlariga to‘xtalib o‘tsak, qo‘shilgan qiymat solig‘i (keyingi o‘rinlarda QQS) haqida albatta so‘z 
yuritiladi. QQS mamlakatimizda 1992-yildan beri joriy qilingan bo‘lib, ushbu soliq stavkasi yildan yilga 
pasaytirilib kelinmoqda. QQS xorijiy davlatlar amaliyotida birinchi marta 1954-yilda fransuz iqtisodchisi Morris 

Lore tomonidan taklif qilingan bo‘lib, bozor iqtisodiyotiga o‘tgan ko‘pgina davlatlarda muvaffaqiyatli qo‘llanib 
kelinmoqda. Masalan, Sharqiy Yevropa mamlakatlari (Germaniya, Daniya, Niderlandiya, Fransiya, Shveysariya)
da 60-yillarning oxirida, (Belgiya, Buyuk britaniya, Italiya, Lyuksemburg, Norvegiyada) 70-yillarning boshlarida 
QQS joriy etilgan va hozirgi kungacha amal qilib kelmoqda. QQS ko‘plab davlatlarda iste’mol solig‘i yoki tijorat 
solig‘i nomi bilan, bir xil alternativda qo‘llaniladi. QQS Osiyo, Afrika va Lotin Amerikasidagi 35 dan ortiq davlatlarda 
joriy etilgan va undirilib kelinmoqda. Mustaqil Davlatlar hamdo‘stligiga (MDH) kirgan barcha davlatlarda 1992-
yildan boshlab QQS joriy etilgan. Xorijiy mamlakatlarda QQS davlat budjetidagi soliq tushumlarining 12 foizdan 
30  foizgacha bo‘lgan daromad qismini qoplaydi, ya’ni yalpi milliy mahsulotning o‘rtacha 5-10 foizini tashkil 
qiladi. O‘zbekistonda 1992-yildan beri qo‘llanilib kelinayotgan QQS (aksiz solig‘i bilan birgalikda) oldin amal 
qilib kelgan bilvosita soliqlar – savdo va ishlab chiqarish (shu jumladan import) olinadigan soliqlarning o‘rnini 
to‘liq almashtirdi”. O‘zbekiston Respublikasida 1991-yil oxirida hozirgi vaqtda mavjud bo‘lgan soliq tizimining 
asoslari belgilab qo‘yilgan. Bu vaqtda O‘zbekiston Respublikasining fuqarolaridan, ajnabiy fuqarolardan va 
fuqaroligi bo‘lmagan shaxslardan olinadigan daromad solig‘i to‘g‘risidagi Qonuni1, O‘zbekiston Respublikasining 
korxonalar, birlashmalar va tashkilotlardan olinadigan soliqlar to‘g‘risidagi Qonuni2 bilan 1991-yil fevral oyidan 
kuchga kirgan soliqlarning o‘ziga xos turlari to‘g‘risidagi normativ-huquqiy hujjatlar qabul qilindi. Undan tashqari, 
Soliq kodeksining Majburiylik prinsipi deb nomlangan 8-moddasida esa, “Har bir shaxs ushbu Kodeksda 
belgilangan soliqlar va unda nazarda tutilgan yig‘imlarni to‘lashi shart. Hech kimga soliqlar va yig‘imlarning 
barcha alomatlariga ega bo‘lgan, biroq ushbu Kodeksda nazarda tutilmagan yoxud uning normalari buzilgan 
holda belgilangan soliqlar va yig‘imlarni to‘lash majburiyati yuklatilishi mumkin emas”3 deb ko‘rsatilgan.

Bundan tashqari O‘zbekiston Respublikasi Prezidentining 2022-yil 28-yanvardagi PF-60-son 
“2022-2026-yillarga mo‘ljallangan yangi O‘zbekistonning taraqqiyot strategiyasi to‘g‘risida”, 2021-yil 
22-sentabrdagi 595-son “Soliq to‘lovchilarni hisobga olishni yanada takomillashtirish va QQSning o‘rnini 
qoplash tartibini soddalashtirish chora-tadbirlari to‘g‘risida”, 2020-yil 3-apreldagi PF-5978-son “Koronavirus 
pandemiyasi davrida aholi, iqtisodiyot tarmoqlari va tadbirkorlik subyektlarini qo‘llab-quvvatlashga doir 
qo‘shimcha chora-tadbirlar to‘g‘risida”, 2020-yil 19-martdagi PF-5969-son “Koronavirus pandemiyasi va global 
inqiroz holatlarining iqtisodiyot tarmoqlariga salbiy ta’sirini yumshatish bo‘yicha birinchi navbatdagi chora-
tadbirlar to‘g‘risida”, 2017-yil 18-iyuldagi PF-5116-son “Soliq ma’muriyatchiligini tubdan takomillashtirish, soliqlar 
va boshqa majburiy to‘lovlarning yig‘iluvchanligini oshirish chora-tadbirlari to‘g‘risida”, 2018-yil 29-iyundagi 
PF-5468-son “O‘zbekiston Respublikasining soliq siyosatini takomillashtirish konsepsiyasi to‘g‘risida”gi 
Farmonlari, O‘zbekiston Respublikasi Prezidentining “Tadbirkorlik subyektlarining barqarorlik reytingini joriy 
etish chora-tadbirlari to‘g‘risida”gi 2024-yil 23-yanvardagi PQ-39-sonli qarorlarini e’tirof etishimiz mumkin. 
Davlatimiz tomonidan olib borilayotgan soliq islohotlari 5 ta yo‘nalishni tashkil etib, ular quyidagilar:

Soliq islohotining birinchi yo‘nalishi - iqtisodiyotga soliq yukining darajasini kamaytirish, shuningdek, 
soliq solishning soddalashtirilgan va umumbelgilangan tizimi bo‘yicha soliqlarni to‘laydigan xo‘jalik yurituvchi 
subyektlar o‘rtasidagi soliq yuki darajasidagi nomutanosibliklarni bartaraf etish.

Agar umuman respublika bo‘yicha qarasak, 2024-yildan boshlab konsolidatsiyalashgan budjet daromadlari 
381,0 trln.so‘m xarajatlar 429,0 trln.so‘m (2023-yil budjet daromadlari 322 trln. so‘m xarajatlar 381 trln. so‘m) 
ni tashkil etgan bo‘lib, 2025-yil uchun tasdiqlangan prognoz esa budjet daromadlari 476,0 trln. so‘m miqdorida, 
xarajatlari esa 529 trln.so‘m miqdorida rejalashtirilgan holda konsolidatsiyalashgan budjet 53 trln.so‘m yoki 
yalpi ichki mahsulotga nisbatan 3 foiz miqdoridagi taqchillik bilan shakllantirildi. Davlat budjeti daromadlarining 
YaIMga nisbati 2023-yilda 26,7 foiz, 2024-yilda 26,2 foiz va 2025-yil kutilma 27,8 foiz miqdoriga to‘g‘ri kelmoqda. 
Garchi korxonalar va aholi uchun soliqlar kamaytirilsada, ularning YaIMdagi umumiy ulushi ortib bormoqda.

Soliq islohotining ikkinchi yo‘nalishi - soliqlarni birxillashtirish orqali ularning sonini optimallashtirish, 
shuningdek, o‘xshash soliq solish bazasiga ega bo‘lgan soliqlarni birlashtirish, soliq hisobotlarini qisqartirish 
va soddalashtirish.

Soliqlarni kamaytirish va unifikatsiya qilish borasida muayyan ishlar amalga oshirildi. Xususan:
- infratuzilmani rivojlantirish solig‘i, davlat jamg‘armalariga ajratmalar, qo‘shimcha foyda solig‘i qisqartirildi;
- neft mahsulotlarini ishlatganlik uchun olinadigan soliq, yagona yer solig‘i - boshqa soliqlar bilan birlashtirildi;
- yig‘imlardan - avtotransport vositalarini sotib olinganligi va (yoki) O‘zbekiston hududiga vaqtincha olib 

kirilganligi uchun yig‘im chiqarib tashlandi.
Soliq islohotining uchinchi yo‘nalishi - makroiqtisodiy vaziyatning barqarorligini, O‘zbekiston Respublikasi 

Davlat budjeti va uning daromadlarini shakllantirishning mustahkamligini ta’minlash.
Soliq islohotining to‘rtinchi yo‘nalishi:

1	  O‘zbekiston Respublikasi Qonuni, 15.02.1991 yildagi 227-XII-son
2	  Shu manba
3	  O‘zbekiston Respublikasining yangi tahridagi Soliq kodeksi. 8-moddasi.lex.uz.

- soliq qonunchiligini soddalashtirish, soliq munosabatlari sohasida normativ-huquqiy hujjatlardagi 
qarama-qarshiliklar va ziddiyatlarni bartaraf etish, insofli soliq to‘lovchilarning huquqlari va qonuniy manfaatlari 
himoyasini kuchaytirish;

- soliq solish masalalarini tartibga soladigan havolaki normalar va qonun osti hujjatlarini maksimal darajada 
cheklagan holda, soliq qonunchiligining barqarorligini hamda Soliq kodeksi normalarining to‘g‘ridan-to‘g‘ri amal 
qilishini ta’minlash.

Yirik va o‘rta biznes uchun soliq qonunchiligini ma’lum darajada soddalashtirish amalga oshirildi, bu haqda 
yuqorida aytib o‘tilgan. Biroq, soliqqa oid qonunchilik kichik biznes subyektlari, ayniqsa, aylanmasi 1  mlrd.
so‘mdan oshgan kichik biznes subyektlari uchun murakkablashdi. Ushbu korxonalar ilgari hisoblab chiqarish 
ancha oson bo‘lgan uchta soliqni to‘lashgan. 2019-yildan boshlab ular QQS va foyda solig‘i kabi hisoblab 
chiqarish murakkab bo‘lgan soliqlarni to‘lashni boshlashdi.

Soliq qonunchiligining barqarorligini ta’minlash va Soliq kodeksi normalarining to‘g‘ridan-to‘g‘ri amal 
qilishini ta’minlashga kelsak, bu yerda masala murakkabroq:

– respublikamiz mustaqilligining 34 yili mobaynida soliq qonunchiligi to‘rtinchi bor tubdan o‘zgarmoqda. 
2018-yilda boshlangan soliq islohoti 2025-yilga kelib ham davom etmoqda. Har yili muhim o‘zgartirish va 
qo‘shimchalar kiritilmoqda, to‘g‘ri bu soliq to‘lovchilar uchun ma’lum darajada qiyinchiliklar tug‘diradi. Xususan, 
QQS bo‘yicha, 2019-yildan boshlab QQSni hisoblab chiqarishning oraliq tizimi qabul qilingan. 2020-yilda 
Soliq kodeksining qabul qilinishi bilan bu tizim bekor qilindi. Dastlab asosiy fondlar bo‘yicha hisobga olishni 
cheklovchi tizim joriy etildi, bir yildan keyin esa cheklovlar bekor qilindi. Shu tariqa, islohotlar boshlanganidan 
beri deyarli har yili shunday. Ha, soliq tizimi rivojlantirilmoqda, lekin qonunchilikdagi tez-tez o‘zgartirishlar soliq 
to‘lovchilarda o‘z ustida ishlashini talab qiladi.

- aksariyat ekspertlarning bahosiga ko‘ra, Soliq kodeksining yangi tahririni ilgarigisiga qaraganda tushunish 
ancha qiyin. Lekin shunga qaramay, soliq solish masalalarini tartibga soladigan havolaki normalar va qonun 
osti hujjatlari soni ancha kamaygan.

Soliq islohotining beshinchi yo‘nalishi - soliq nazoratining shakl va mexanizmlarini jumladan zamonaviy 
axborot-kommunikatsiya texnologiyalarini keng joriy etish hisobiga takomillashtirish.

Bu yo‘nalishda katta ishlar amalga oshirildi. Xususan, so‘nggi yillarda soliq nazorati bo‘yicha axborot-
kommunikatsiya texnologiyalari bazasi yangilandi. Elektron tizimlar, soliq to‘lovchilar tomonidan soliq 
majburiyatlarini bajarmaslik yoki to‘liq bajarmaslik xavfi darajasiga qarab ularni segmentlash bilan soliq xavfi 
tahlili, soliq to‘lovchining shaxsiy kabineti orqali soliq hisoboti, soliq to‘lovchilar va ularning hisobvaraqlarini 
ro‘yxatdan o‘tkazish, QQS to‘lovchilarni ro‘yxatdan o‘tkazishning maxsus tizimi, tovarlar va xizmatlarning 
identifikatsiya kodlarini joriy etish bilan elektron hisobvaraq-fakturalar, shuningdek QQS bo‘yicha soliq uzilishi 
koeffitsenti to‘g‘risida ma’lumot berish tizimi, QR-kodlari asosida maxsus nazorat belgilarini ro‘yxatdan o‘tkazish 
va skanerlash tizimi, onlayn-kassa apparatlari axborot tizimi, ko‘chmas mulk ijara shartnomalarini hisobga 
qo‘yishga mo‘ljallangan e-ijara (ijara.soliq.uz) elektron xizmatlari.

QQS O‘zbekistonda 1992-yildan soliq tizimining budjet daromadlarini ta’minlovchi eng muhim qismiga 
aylandi. Uning soliq tizimida muvaffaqiyatli amal qilishida O‘zbekistonlik amaliyotchi mutaxassislar Sh.Gataulin, 
E.Gadoyev, I.Zavalishinalarning bu soliqni undirish mexanizmini takomillashtirish bilan bog‘liq qator ilmiy 
tadqiqotlari mavjud. QQS qo‘llanilishining o‘ziga xos xususiyatlari, hisoblash va undirish mexanizmlari 
Sh.Toshmatov, M.Komilov, Q.Yahyoyevlar tomonidan ham atroflicha o‘rganilgan. Shuni ta’kidlash kerakki, 
respublikamizda o‘ziga xos shakllangan iqtisodiy holatni, ya’ni milliy daromad, ishlab chiqarish, yirik 
korxonalar soni va aktivi davlat korxonalariga tegishli bo‘lgan sharoitda, mulkchilikning boshqa shakllari yaxshi 
rivojlanmagan sharoitda bu soliqning va yirik davlat korxonalariga nisbatan qo‘llanishi uning fiskal ahamiyati 
ijtimoiy sohalarga kamroq ta’sir etgan holda joriy etish imkonini berdi. Xorijiy iqtisodchi olimlardan Jingxian Zou, 
Guangjun Shen, Yaxian Gonglar Xitoyda 2007-yilda QQS bo‘yicha amalga oshirilgan islohotlarning korxonalar 
investitsiya faoliyatiga, zamonaviy texnologiyalar jalb qilish orqali iqtisodiy samaradorlik o‘sishiga, shuningdek 
“daromad samaradorligi”, “bozor samaradorligi” va “majburiyatlarni qoplash samaradorligi”ga ta’sirini tadqiq 
qilgan4. Mohammad Alizadeh, Masoume Motallabilar esa QQS va davlat xarajatlari o‘rtasidagi bog‘liqlikni 
tadqiq qilib, ijtimoiy farovonlikni ta’minlash uchun davlat xarajatlarini qisqartirish, natijada esa QQS stavkasini 
ham pasaytirishni ilgari suradi5. So‘nggi davrda respublikamizda iqtisodiy shart-sharoitlar o‘zgarishi va bozor 
mexanizmlarining rivojlanishi, tashqi savdo operatsiyalarining ko‘payishi, xususiy kapitalning rivojlanishiga 
imkon berilishi, chet el korxonalari faoliyatining faollashuvi, xorijiy kapitallar oqimi ko‘payishi, xalqaro moliya 
institutlari bilan aloqalar kuchayishi, aksiyadorlik jamiyatlari faoliyati, qimmatli qog‘ozlar bozori faoliyati, kapital 
bozori faoliyati qonunchiligining takomillashuvi bu soliqni yanada muvofiqlashtirish va takomillashtirishni aks 

4	 Jingxian Zou, Guangjun Shen, Yaxian Gong. The effect of value-added tax on leverage: Evidence from China’s value-added tax 
reform. // China Economic Review. Volume 54, April 2019. – Pages 135-146

5	 Mohammad Alizadeh, Masoume Motallabi. Studying the Effect of Value Added Tax on the Size of Current Government and 
Construction Government. // Procedia Economics and Finance. Volume 36, 2016. Pages 336-344.

ettiruvchi soliq tizimini ishlab chiqishni taqozo qildi. Shu tufayli yangi tahrirdagi Soliq kodeksini ishlab chiqishda 
bu soliqni undirish mexanizmida yangiliklar yaratish maqsadida tadqiqotlar olib borildi.

Qayd etilganidek, mamlakatimizda amalga oshirilayotgan iqtisodiy islohotlar, aholi bandligini ta’minlash, 
daromadini yanada oshirish va hayot sifatini yuksaltirish, qulay ishbilarmonlik muhitini yaratish, tadbirkorlik 
subyektlarini soliq yukini pasaytirishga qaratilganligi iqtisodiy siyosatning bosh maqsadi hisoblanadi. Shu 
ma’noda, soliq va budjet siyosatining asosiy yo‘nalishlari doirasida QQS bo‘yicha bir qator muhim hujjatlar 
qabul qilingani e’tiborga molik.

Jumladan, O‘zbekiston Respublikasi Vazirlar Mahkamasining “Soliq to‘lovchilarni hisobga olishni yanada 
takomillashtirish va QQSning o‘rnini qoplash tartibini soddalashtirish chora-tadbirlari to‘g‘risida”6gi qarori, “QQS 
hamda chet el yuridik shaxslari bilan bog‘liq soliq ma’murchiligini takomillashtirish chora-tadbirlari to‘g‘risida”7gi 
qarori sohani yangi bosqichga o‘tkizilishiga va raqamlashtirilishiga asos bo‘ldi. Ushbu qarorlarga muvofiq QQS 
to‘lovchilari ro‘yxatdan o‘tish bilan bog‘liq arizalar yetti kun ichida ko‘rib chiqilishi va soliq organlari tomonidan 
arizani ko‘rib chiqish natijalari belgilangan muddatda QQS to‘lovchiga taqdim etilmaganda, unga maxsus 
ro‘yxatdan o‘tkazilganligi to‘g‘risidagi guvohnoma avtomatik ravishda berilishi nazarda tutilgan. 

Bundan tashqari 2023-yil 1-martdan boshlab “Qo‘shilgan qiymat solig‘i to‘lovchilar va ustav jamg‘armasi 
(kapitali)da davlat ulushi 50 foiz va undan ko‘proq miqdorda bo‘lgan yuridik shaxslar uchun quyidagilar majburiy 
hisoblanishi belgilab berildi”8.

Quyidagi rasm ma’lumotlariga e’tibor qaratadigan bo‘lsak, 2025-yil 1-oktabr holatiga maxsus ro‘yxatdan 
o‘tgan QQS to‘lovchilar soni 234 711 tani tashkil etdi. Bu o‘tgan yilning mos davriga nisbatan 17,6 foizga ko‘p.  
Eng ko‘p QQS to‘lovchilar quyidagi sohalarda: savdo – 82,6 ming, qishloq xoʻjaligi – 48,3 ming, sanoat – 28,2 
ming, QQS to‘lovchilarining yuqori o‘sish sur’atlari xizmat ko‘rsatish – 59,5 foizga , transport – 16 foiz, axborot 
va aloqa sohalarida – 7,4 foizga o‘sish kuzatilmoqda.

1-rasm. QQS to‘lovchilarining soni yillar kesimida shakllanishi.9

2-rasm. Qo‘shilgan qiymat solig‘i stavkalari yillar kesimida10.

6	  O‘zbekiston Respublikasi Vazirlar Mahkamasining “Soliq to‘lovchilarni hisobga olishni yanada takomillashtirish va QQSning o‘rnini 
qoplash tartibini soddalashtirish chora-tadbirlari to‘g‘risida” gi 2021-yil 22-sentabrdai 595-sonli qarori.

7	  O‘zbekiston Respublikasi Vazirlar Mahkamasining “Qo‘shilgan qiymat solig‘i hamda chet el yuridik shaxslari bilan bog‘liq soliq 
ma’murchiligini takomillashtirish chora-tadbirlari to‘g‘risida” gi 2020-yil 14-avgustdagi qarori

8	  Soliq kodeksi. 2019-yil 30-dekabrda O‘RQ-599 Qonuni bilan qabul qilingan. 365-bet.
9	  Muallif ishlanmasi.
10	  Muallif ishlanmasi

QQS bo‘yicha tadbirkorlarning muammo va masalalarini bevosita o‘rganish va tadbirkorlikni kelgusida 
rivojlantirishning asosiy yo‘nalishlarini belgilab olish yuzasidan O‘zbekiston Respublikasi Prezidentining QQS 
ma’muriyatchiligini takomillashtirish to‘g‘risidagi qarori qabul qilindi. Xususan, bu borada QQS bo‘yicha soliq 
hisoboti shakllariga soliq to‘lovchilarga QQSning salbiy miqdorini qoplab berish (qaytarish) bo‘yicha soliq 
organlariga murojaat qilishni aks ettiruvchi tegishli o‘zgartirish va qo‘shimchalar kiritildi.

QQS bo‘yicha endilikda qabul qilingan tartibga ko‘ra, tadbirokorlik subyektlariga belgilab qo‘yilgan qulayliklar 
yaratilishi natijasida ham QQSdan bo‘lgan tushumlar o‘zgarmaydi. Korxonalarning QQS solig‘i hisobotlarining 
deyarli barcha qismlari avtomatlashtirilib, elektron tartibga o‘tganliganligi ularni yuritish bilan bog‘liq bo‘lgan 
anglashilmovchiliklarni qisqartirilishiga sabab bo‘ldi. Xususan, hisobvaraq fakturalarning kirim ya’ni xarid va 
sotuv qismini elektron tartibga o‘tkazilgani soliq to‘lovchilarning ish yuritish jarayonini tubdan yengillashtirildi. 

Respublikamizda faoliyat yuritayotgan tadbirkorlik subyektlarini QQS solig‘i salbiy farq summasini qaytarib 
olish bo‘yicha yangi qabul qilingan.

3-rasm. Qo‘shilgan qiymat solig‘i to‘lovchilariga davlat budjetidan qaytarilgan salbiy farq summalari haqida 
ma’lumotlar(mlrd)11.

Soliq kodeksida yangilik sifatida 274-moddada soliq o‘rnini qoplab berish kiritildi. Ushbu moddada ko‘rsatilgan 
tartibda Vazirlar Mahkamasining 2020-yil 14-avgustda “Qo‘shilgan qiymat solig‘i hamda chet el yuridik shaxslari 
bilan bog‘liq soliq ma’murchiligini takomillashtirish chora-tadbirlari to‘g‘risida”gi qaror qabul qilinib, amaliyotga 
joriy qilindi. Ushbu qarordan kelib chiqib ishlab chiqilgan nizomga muvofiq 2020-yilning 31-dekabr holatiga 
9 096,8 mlrd. so‘m, 2024-yilda 22 803,4 mlrd. so‘m (o‘tgan yilga nisbatan +15,9%) va 2025-yilning 9 oyida 
esa 13 448,2 mlrd. so‘m miqdorida QQS salbiy farq summasi soliq to‘lovchilarga qaytarilgan bo‘lib, 2020-yilga 
nisbatan 2024-yilda 2,5 barovar o‘sish qayd etilgan.

X U L O S A  V A  T A K L I F L A R .
Yashirin iqtisodiyotni kamaytirishga qaratilgan tadbirkorlik faoliyati uchun teng sharoitlar yaratish maqsadida 

tovarlarni bozor narxini aniqlashning inson omilisiz avtomatlashtirilgan tizimini amaliyotga joriy etish;
Soliq to‘lovchilar tomonidan rasmiylashtiriladigan hisobvaraq-fakturalarni soliq xavfining darajalariga 

avtomatik ajratish, bunda, yuqori xavf darajasiga kiritilgan hisobvaraq-fakturalar asosida tovarlar (xizmatlar) 
xaridini amalga oshirgan xaridorlar tomonidan mazkur hisobvaraq-fakturada ko‘rsatilgan QQS summasi 
hisobga olish huquqini cheklashga doir ishlarni takomillashtirish;

Soliq to‘lovchining vakolatli davlat organlariga yuridik va jismoniy shaxslardan undirilgan jarimalar taqsimoti 
ko‘rinishida mablag‘larni olishga doir faoliyatiga soliq hisoblash amaliyotini joriy etish;

Qishloq xo‘jaligi tovar ishlab chiqaruvchilari tomonidan yetishtirilgan qishloq xo‘jaligi mahsulotlarini 
realizatsiya qilish aylanmasiga nisbatan nol darajali stavkada QQS hisoblash, bunda salbiy farq summasini 
tezlashtirilgan tartibda qoplashni joriy etish soliqlarning adolatlilik tamoyilining ta’minlanishi hamda soliqdan 
asossiz qochish holatlarining oldini olishga xizmat qiladi.

11	  Muallif tomonidan Soliq qo‘mitasi ma’lumotlari asosida tayyorlandi.

